
Нэг. НИЙТЛЭГ ҮНДЭСЛЭЛ 

  

1.1. Монголын усан спорт сонирхогчдын холбоо ТББ-ын (цаашид “Холбоо” гэх) Допингийн эсрэг 

дүрэм (цаашид “Дүрэм” гэх)-ийн гол зорилго нь допингийн талаархи мэдлэг, мэдээллийг 

үйлчлэлд хамаарах этгээдүүдэд өгөх, тэднийг санаатай болон санамсаргүй байдлаар допингийн 

зөрчилд холбогдохоос сэргийлэх, усан спортыг допингоос бүх талаар ангид байлгахад оршино.  

 

1.2. Дүрэм нь “Дэлхийн Допингийн эсрэг дүрэм”, “Допингийн эсрэг үндэсний дүрэм” болон 

“Дэлхийн усан спортын холбооны допингийн хяналтын дүрэм”-д бүрэн нийцсэн байх бөгөөд 

усан спортын бүхий л үйл ажиллагаанд оролцогч талуудын (цаашид “Үйлчлэлд хамаарах 

этгээд” гэх) үйл ажиллагааны суурь зарчмыг тодорхойлсон баримт бичиг юм.  

 

1.3.   Дүрмийн үйлчлэлд хамаарах этгээд гэдэгт: 

 

1.3.1. Холбооны албан тушаалд томилогдсон, сонгогдсон албан тушаалтан болон томилогдож 

сонгогдохоор нэр дэвшиж байгаа хүмүүс; 

 

1.3.2. Тамирчид; 

 

1.3.3. Сонирхогчид – Усан спортоор сонирхогчийн түвшинд хичээллэдэг, холбооны тэмцээн, 

наадамд оролцдоггүй тамирчин бус этгээд;  

 

1.3.4. Тамирчныг туслан дэмжигч; 

 

1.3.5. Холбооны арга хэмжээнд оролцож буй баг эсвэл байгууллага; 

 

1.3.6. Холбооны гишүүд, гишүүн байгууллага, клубууд; 

 

1.3.7. Холбооны гишүүн байгуулагуудын гишүүд, клубууд; 

 

1.3.8. Үндэсний допингийн эсрэг байгууллагаас эрх олгосон бусад бүх этгээд 

 

1.4.  Дүрэм нь Монгол улсын Эрүүгийн болон Иргэний хуулиудыг орлохгүй.  

 

1.5.  Дүрэм нь усан спортын үнэт зүйлсийн нэг бөгөөд түүгээр хичээллэгч хүн бүр дагаж мөрдөнө. 

Үнэт зүйлс нь дараахь байдлаар тодорхойлогдоно. 

 

- Эрүүл мэнд;  

 

- Ёс суртахуун болон шударга, үнэнч байдал; 

 

- Дэлхийн допингийн эсрэг дүрэмд заасан тамирчны эрх; 

 

- Дээд зэргийн гүйцэтгэл;  

- Соёл ба боловсрол; 

 

- Баяр баясгалан, сэтгэл ханамж; 

 

- Багийн ажиллагаа; 

 

- Зорилготой, тууштай байдал; 

 

- Хууль тогтоомжийг хүндэтгэх; 

 

- Өөрийгөө болон өрсөлдөгчөө хүндэтгэх; 

 

- Эр зориг;  

 

- Нийтэч байдал ба  эв нэгдэл. 

  

1.6.  Дүрэм нь тамирчинд эрүүл мэндээ хамгаалж, хориглосон бодис болон аргыг хэрэглэхгүйгээр  

хүний чадамжийг харуулах боломжийг олгоно. 

  

1.7.  Дүрэм нь усан спортын салшгүй хэсэг болох Холбооны “Тэмцээний дүрэм”-ийг хүндэтгэн 

сахисан, өрсөлдөгчөө хүндэлсэн, шударга өрсөлдсөн цэвэр спортыг бий болгохыг эрмэлзэнэ. 

  

1.8.  Дэлхийн допингийн эсрэг дүрмийн 20.5.1-д заасны дагуу Монгол Улсад спорт дахь допингтой 

тэмцэх үүрэг гүйцэтгэх, допингийн эсрэг үйл ажиллагааг Засгийн газраас хараат бус Үндэсний 

допингийн эсрэг байгууллага хэрэгжүүлэн ажилладаг. Холбоо нь допингийн бүхий л төрлийн 

зөрчил маргааныг Үндэсний допингийн эсрэг байгууллагын эрх хэмжээний хүрээнд 

шийдвэрлүүлэх бөгөөд шийдвэрийг нь хүндэтгэн дагах үүргийг хүлээнэ. 

  

1.9. Үндэсний допингийн эсрэг байгууллагын  үйл ажиллагаа, шийдвэр гаргалтад Холбоо болон 

түүний ажилтнууд оролцохыг хориглоно.    

  

  

 

 

Хоёр .ДОПИНГИЙН ТОДОРХОЙЛОЛТ, ДҮРМИЙН ЗӨРЧИЛ 

  

2.1.  Биедээ ямар ч хориглосон бодис оруулахгүй байхад анхаарах нь тамирчны (насанд хүрээгүй 

бол асран хамгаалагчийн) өөрийн үүрэг мөн. Тамирчин өөрийн сорьцоос илэрсэн аливаа 

хориглосон бодис, түүний маркер, метаболитад хариуцлага хүлээнэ. Иймээс тамирчны талаас 

санаатай, санамсаргүй, өөрийн буруугаар, мэдсээр байж хэрэглэсэн эсэхийг нотлох 

шаардлагагүй; 

 

2.2.  Тамирчин, эсхүл бусад этгээд нь дүрмийн зөрчилд хамаарах, хориглосон жагсаалтад орсон 

хориотой бодис болон хориглосон аргуудын талаар мэдсэн байх үүрэгтэй. 

 

2.3  Дүрмийн 2.4 -т заасан допингийн эсрэг дүрмийн зөрчлийг нэг ба түүнээс дээш удаа гаргасан 

тохиолдлыг допинг хэрэглэсэн гэж ойлгоно. 

2.4.  Дараах зүйлийг дүрмийн зөрчилд тооцно: 

 

2.4.1.Хориглосон бодис, хориглосон аргыг амжилттай, эсвэл амжилтгүй  хэрэглэсэн эсэхээс үл 

хамааран хэрэглэхийг завдсан бол; 

 

2.4.2.Тэмцээнээс гадна болон тэмцээний үеэр хориглосон аливаа хориотой бодис, эсхүл 

хориглосон аргыг хэрэглэсэн;  

2.4.3.Тамирчны сорьцоос хориглосон бодис, түүний маркер, метаболит илэрсэн бол; 

2.4.4.Тамирчин ямар нэгэн ноцтой шалтгаангүйгээр сорьц өгөхөөс зайлсхийх, татгалзах, сорьц 

өгөхгүй бол;  

2.4.5.Тамирчны бүртгэлийн зөрчил (тамирчин оршин суугаа бүртгэлийн тухай мэдээллээ 

ирүүлээгүй болон худлаа мэдээлэл өгсөн тохиолдлыг ойлгоно); 

 

2.4.6.Тамирчин, эсхүл бусад үйлчлэлд хамаарах этгээд допингийн хяналтын үйл ажиллагааны 

аль нэг хэсэгт хөндлөнгөөс оролцох, эсхүл хөндлөнгөөс оролцохоор завдах;  

 

2.4.7.Тамирчин, эсхүл бусад  үйлчлэлд хамаарах этгээд аливаа хориглосон бодис, хориглосон 

аргыг түгээх, түгээхийг завдах; 

 

2.4.8.Тамирчин ба бусад үйлчлэлд хамаарах этгээд Допингийн эсрэг үндэсний дүрмийн 

зөрчлийг  хамтран үйлдэх, хамтран үйлдэхийг завдах (Үүнд: туслах, дэмжих, зоригжуулах, 

хуйвалдах, уруу татах, нууцлах болон бусад хэлбэрээр) 

 

2.4.9.Эрх бүхий байгууллагад мэдээлэл өгөхийг саатуулах, эсхүл мэдээлэл өгсний төлөө өшөө 

авах зорилго бүхий тамирчин, эсхүл бусад үйлчлэлд хамаарах этгээдийн аливаа үйлдэл;  

  

 

Гурав. ХОРИГЛОСОН ЖАГСААЛТ 

  

3.1.Энэ дүрмийн хүрээнд Дэлхийн допингийн эсрэг дүрмийн 4.1-д заасны дагуу Дэлхийн допингийн 

эсрэг агентлагаас баталсан “Хориглосон жагсаалт” гэх олон улсын стандартыг мөрдөнө.  

  

3.2.Үндэсний допингийн эсрэг байгууллага нь “Хориглосон жагсаалт” болон түүний нэмэлт, 

өөрчлөлтөд өөрөөр заагаагүй бол тухайн хориглосон жагсаалт болон нэмэлт, өөрчлөлтийг хэвлэгдэн 

гарснаас хойш 3 сарын хугацаанд хүчин төгөлдөр болсонд тооцон дагаж мөрддөг.  

  

3.3.“Хориглосон жагсаалт”, түүний нэмэлт, өөрчлөлт шинэчлэгдсэн даруйд нь дагаж мөрдөх нь 

тамирчин болон бусад үйлчлэлд хамаарах этгээдийн үүрэг мөн. 

  

3.4.“Хориглосон жагсаалт” нь тамирчдын өрсөлдөх боломжид сөргөөр нөлөөлж болох (тэмцээний 

үеийн болон тэмцээний дараа) аль ч үед  допинг  хэмээн тооцогдох хориглосон бодис, хориглосон 

аргууд, мөн зөвхөн тэмцээний үед хэрэглэхийг хориглох хориглосон бодис, хориглосон аргуудыг 

тодорхойлно.  

  

3.5.Дэлхийн допингийн эсрэг агентлаг нь зарим спорт дахь хориглосон жагсаалтыг өргөжүүлж, 

нэмэгдүүлж болно. 

3.6.Хориглосон жагсаалтад орсноос бусад бүх хориглосон бодисуудыг тусгайлсан бодис гэж нэрлэнэ.  

  

3.7.Хориглосон арга нь зөвхөн хориглосон жагсаалтад тусгай арга гэж илэрхий заасан тохиолдолд л 

тусгай арга болно.  

  

3.8.Спорттой холбоогүйгээр нийгэмд түгээмэл хэрэглэгддэг учраас мансууруулах бодис гэж 

хориглосон жагсаалтад тодорхой заасан хориглосон бодисыг мансууруулах бодис гэж үзнэ.  

  

3.9.Дэлхийн допингийн эсрэг агентлагийн тодорхойлсон “Хориглосон жагсаалт”-д бүх цаг үед 

хориглох буюу зөвхөн тэмцээний үед хэрэглэхийг хориглох бодисууд, тусгайлсан бодисууд, 

тусгайлсан аргууд, мансууруулах бодисын ангилал нь эцсийн шийдвэр байх тул ямар ч тохилдолд 

хэлбэрэлтгүй дагаж мөрдөнө.  

  
 

Дөрөв.ТАМИРЧНЫ ҮҮРЭГ, ХАРИУЦЛАГА 

  

4.1. Энэхүү дүрмийн хүрээнд тамирчид нь дараах  үүрэг, хариуцлагыг хүлээнэ: 

  

4.1.1. Энэхүү дүрмийг дагаж мөрдөх, дүрмийн талаар мэдлэгтэй байх; 

  

4.1.2. Эрх бүхий байгууллагын шаардснаар Допингийн шинжилгээ өгөхөд цаг үргэлж бэлэн 

байх; 

  

       4.1.3. Хэрэглэсэн хориотой зүйлийнхээ төлөө хариуцлагаа дангаар хүлээх; 

  

4.1.4. Хориглосон бодис, хориглосон арга хэрэглэхгүй байх тухай эмч, эмнэлгийн ажилтанд 

сануулах, ямар нэг шалтгааны улмаас хийлгэж буй   эмчилгээ нь допингийн эсрэг дүрмийг 

зөрчөөгүй гэдгийг нягтлан шалгах; 

  

4.1.6. Энэ дүрмийн зөрчлийг мөрдөн шалгахад Үндэсний допингийн эсрэг байгууллагатай 

хамтран ажиллах; 

  

4.1.7.Үндэсний допингийн эсрэг байгууллага, Холбоо болон допингийн эсрэг эрх бүхий бусад 

байгууллагын хүсэлтээр тамирчныг дэмжигч этгээдийн талаар мэдээлэл өгөх;  

  

4.1.8 Допингийн хяналтад хамрагдсан тамирчин нь допингийн хяналтын ажилтан болон бусад 

этгээдийг доромжлох зэрэг ёс зүйгүй үйлдэл гаргахгүй байх. 

  

4.2. Тамирчны допингийн хяналтын ажилтан, эсхүл допингийн ажиллагаанд хамааралтай бусад 

этгээдийг доромжилсон үйлдэл нь допингийн хяналтын үйл ажиллагаанд хөндлөнгөөс оролцож буй 

үйлдэл биш боловч Үндэсний допингийн эсрэг байгууллага, эсхүл Холбооны ёс зүйн дүрмийн хүрээнд 

сахилгын шийтгэл оноох үндэслэл болно. 

Тав. ТАМИРЧНЫГ ТУСЛАН ДЭМЖИГЧ ЭТГЭЭДИЙН 

ҮҮРЭГ, ХАРИУЦЛАГА 

  

5.1.Тамирчныг дэмжигч этгээд дараах үүрэг, хариуцлагыг хүлээнэ: 

 

5.1.1.Энэ допингийн эсрэг дүрмийг даган мөрдөж, дүрмийн талаар мэдлэгтэй байх; 

  

       5.1.2.Тамирчны шинжилгээний хөтөлбөрт хамтран ажиллах; 

  

5.1.3.Допингийн эсрэг хандлагыг төлөвшүүлэхийн тулд тамирчны үнэлэмж, ухамсарт 

нөлөөлөх; 

  

5.1.4.Дүрмийн зөрчлийг мөрдөн шалгахад Үндэсний допингийн эсрэг байгууллагатай хамтран 

ажиллах; 

  

5.1.5.Тамирчныг туслан дэмжигч этгээд хүндэтгэх шалтгаангүйгээр хориглосон бодис, 

хориглосон аргыг хэрэглэж, эзэмшихийг хориглох;  

  

5.1.6.Допингийн хяналтад хамрагдсан тамирчныг туслан дэмжигч этгээд нь допингийн 

хяналтын ажилтан ба бусад этгээдийг доромжлох зэрэг ёс зүйгүй үйлдэл гаргахгүй байх; 

 

5.2.Тамирчныг туслан дэмжигч этгээдийн гаргасан допингийн хяналтын ажилтан, эсхүл допингийн 

хяналтын ажиллагаанд хамааралтай бусад этгээдийг доромжилсон үйлдэл нь допингийн хяналтын үйл 

ажиллагаанд хөндлөнгөөс оролцож буй үйлдэл биш боловч энэ нь Үндэсний допингийн эсрэг 

байгууллага, эсхүл Холбооны ёс зүйн дүрмийн хүрээнд сахилгын шийтгэл оноох үндэслэл болно. 

 

   

Зургаа. ҮЙЛЧЛЭЛД ХАМААРАХ ЭТГЭЭДИЙН  

ҮҮРЭГ, ХАРИУЦЛАГА 

  

6.1. Дүрмийн үйлчлэлд хамаарах этгээд дараах үүрэг, харилцлагыг хүлээнэ: 

  

6.1.1. Энэ дүрмийг даган мөрдөж, дүрмийн талаар мэдлэгтэй байх; 

  

6.1.3. Допингийн эсрэг дүрмийн зөрчлийг мөрдөн шалгахад Үндэсний допингийн эсрэг 

байгууллагатай хамтран ажиллах; 

  

6.1.4. Хүндэтгэх шалтгаангүйгээр хориглосон бодис, хориглосон аргыг хэрэглэж, эзэмшихийг 

хориглох; 

  

6.1.5. Үйлчлэлд хамаарах этгээд нь допингийн хяналтын ажилтан ба бусад этгээдийг 

доромжлох зэрэг ёс зүйгүй үйлдэл гаргахгүй байх.  

  

6.2. Үйлчлэлд хамаарах этгээдийн гаргасан допингийн хяналтын ажилтан, эсхүл допингийн хяналтын 

ажиллагаанд хамааралтай бусад этгээдийг доромжилсон үйлдэл нь допингийн хяналтын үйл 

ажиллагаанд хөндлөнгөөс оролцож буй үйлдэл биш боловч энэ нь Үндэсний допингийн эсрэг 

байгууллага, эсхүл Холбооны ёс зүйн дүрмийн хүрээнд сахилгын шийтгэл оноох үндэслэл болно.  

Долоо. ХОЛБООНЫ ҮҮРЭГ, ХАРИУЦЛАГА 

  

7.1. Холбоо, түүний гишүүд нь Дэлхийн допингийн эсрэг дүрэм болон олон улсын стандартууд, энэ 

дүрмийг дагаж мөрдөх үүрэгтэй.  

  

7.2. Холбоо түүний гишүүд нь Үндэсний допингийн эсрэг байгууллагыг Монгол Улсад допингийн 

эсрэг дүрмийг хэрэгжүүлэх эрх үүргийнхээ хүрээнд холбооны гишүүн тамирчин бусад этгээдтэй шууд 

харьцах шаардлагыг хүлээн зөвшөөрнө. 

 

7.3. Холбоо нь “Допингийн эсрэг үндэсний дүрэм”-ийн үзэл санаа, шаардлагыг мөрдөн сахих бөгөөд 

дүрмийн хүрээнд Монгол Улсын Засгийн газар, Монголын үндэсний олимпын хорооноос санхүүгийн 

дэмжлэг авах нөхцөл үүсэхийг хүлээн зөвшөөрнө.  

  

7.4. Холбоо нь гишүүддээ “Допингийн эсрэг үндэсний дүрэм” болон энэхүү дүрмийг мөрдөн сахихыг 

шаардах үүрэгтэй.  

  

7.5. Холбоо нь “Допингийн эсрэг үндэсний дүрэм”-ийг засаглалын бичиг баримт, дүрэмдээ тусган 

баталж,  допингийн эсрэг үйл ажиллагааг хэрэгжүүлэхэд Үндэсний допингийн эсрэг байгууллагатай 

хамтран ажиллаж, туслалцаа үзүүлнэ.  

  

7.6. Холбоо нь “Допингийн эсрэг үндэсний дүрэм”-ийн хүрээнд Үндэсний допингийн эсрэг 

байгууллагаас оноосон шийтгэл болон бусад шийдвэр, түүний хэрэгжилтийг хүлээн зөвшөөрч, дагаж 

мөрдөнө. 

  

7.7. Холбоо нь Дэлхийн допингийн эсрэг дүрэм, олон улсын стандартууд, “Допингийн эсрэг үндэсний 

дүрэм”-д нийцүүлэхийн тулд дараах арга хэмжээг хэрэгжүүлнэ:  

  

7.7.1. Олон улсын холбооноос олгосон эрх хэмжээний хүрээнд Үндэсний допингийн эсрэг 

байгууллага болон бусад эрх бүхий байгууллагын “Шинжилгээ, мөрдөн шалгалтын олон улсын 

стандарт”-ын дагуу шинжилгээ авахад туслан дэмжих;  

  

7.7.2. Дэлхийн допингийн эсрэг дүрмийн 5.2.1-д заасны дагуу Үндэсний допингийн эсрэг 

байгууллагын эрх хэмжээг хүлээн зөвшөөрч, шинжилгээ авах үйл ажиллагааг хэрэгжүүлэхэд 

туслалцаа үзүүлэх; 

  

7.7.3.“Допингийн эсрэг үндэсний дүрэм”-ийн 6.1-д заасны дагуу Дэлхийн допингийн эсрэг 

агентлагийн магадлан итгэмжлэгдсэн лабораториор сорьцын шинжилгээ хийлгэх;  

  

7.7.4.Холбоо нь Үндэсний допингийн эсрэг байгууллагад хэрэг хянан хэлэлцэх ажиллагааг 

хараат бусаар зохион байгуулах боломжийг олгож хамтран ажиллана. 

  

7.8.Холбоо, эсхүл гишүүн байгууллагаас зохион байгуулах тэмцээнд оролцохоор бэлтгэж байгаа 

тамирчин, тамирчныг туслан дэмжигч этгээд “Допингийн эсрэг үндэсний дүрэм”-ийг хүлээн зөвшөөрч 

байгаа болон тэмцээнд оролцох шаардлага нь Дэлхийн допингийн эсрэг дүрэмд нийцэж байгаа тухай 

баталгааг үр дүнгийн удирдлагын ажиллагааг явуулах эрхтэй Үндэсний допингийн эсрэг байгууллагад 

илгээнэ.  

7.9.Холбоо нь допингийн эсрэг аливаа зөрчилтэй холбоотой мэдээллийг Үндэсний допингийн эсрэг 

байгууллага болон олон улсын холбоонд өгөх ба эрх бүхий допингийн эсрэг байгууллага мөрдөн 

шалгалт явуулахад хамтран ажиллана.  

  

7.10.Холбоо нь хориглосон бодис, хориглосон аргыг хэрэглэсэн тамирчин, түүнийг туслан дэмжигч 

этгээдэд үзүүлэх тусламж, дэмжлэгийг хязгаарлана. 

 

7.11.Холбоо нь Үндэсний допингийн эсрэг байгууллагатай хамтран допингийн эсрэг боловсрол олгох 

үйл ажиллагааг зохион байгуулна.  

  

7.12. Холбоо нь хүлээн зөвшөөрөх тухай актад гарын үсэг зурж, “Допингийн эсрэг үндэсний дүрэм”-

ийг хүлээн зөвшөөрнө. 

 

 

Найм. ДОПИНГИЙН ШИНЖИЛГЭЭ БОЛОН МӨРДӨН ШАЛГАЛТ, 

ТАМИРЧНЫ БАЙРШЛЫН ТУХАЙ МЭДЭЭЛЭЛ 

  

8.1.Холбоо нь Допингийн зөрчлийн хяналт шалгалтын ажиллагааг бие даан явуулахгүй бөгөөд зөвхөн 

Дэлхийн болон Үндэсний допингийн эсрэг байгууллагын энэ талаар хийж байгаа үйл  ажиллагааг 

дэмжин туслаж оролцоно. 

 

8.2.Допингийн шинжилгээ болон мөрдөн шалгалт нь зөвхөн допингийн эсрэг зорилгоор олон улсын 

стандарт болон олон улсын стандартын нэмэлт болох Үндэсний допингийн эсрэг байгууллагын тусгай 

протоколын дагуу явагдана.  

  

8.3. Допингийн шинжилгээг тамирчны сорьцод хориотой бодис, түүний маркер, метаболит байгаа  

эсэх, эсвэл аль нэг хориотой бодис, хориглосон аргыг тамирчин хэрэглэсэн, хэрэглэхээр завдсан 

эсэхийг тогтоох аналиктик нотлох баримтыг олж авах зорилгоор хийнэ.  

  

8.3.Үндэсний допингийн эсрэг байгууллага нь тамирчдаас тэмцээний болон тэмцээний бус үеийн 

шинжилгээ авах бүрэн эрхтэй. 

  

8.4.Үндэсний допингийн эсрэг байгууллага нь тамирчнаас тухайн байгаа газартаа, тухайн цагт 

шинжилгээний дээж өгөхийг шаардаж болно. 

  

8.5.Дэлхийн допингийн эсрэг агентлаг нь Дэлхийн допингийн эсрэг дүрмийн 20.7.11-д заасны дагуу 

тэмцээний болон тэмцээний бус үеийн шинжилгээ авах эрхтэй. 

  

8.6.Олон улсын холбоо, эсхүл тэмцээний зохион байгуулах хороо нь Үндэсний допингийн эсрэг 

байгууллагатай шууд болон Холбоогоор дамжуулан нэмэлт дээж цуглуулах, лабораторид нэмэлт 

шинжилгээ хийлгэх ажлыг Үндэсний допингийн эсрэг байгууллагын зардлаар зохион байгуулж болно. 

Нэмэлт дээж авсан, эсхүл шинжилгээний нэмэлт төрлөөр явуулсан бол олон улсын холбоо, эсхүл 

томоохон арга хэмжээг зохион байгуулагч нарт мэдэгдэнэ. 

  

8.7.Тэмцээний туршид зөвхөн нэг л байгууллага тэмцээний байранд тэмцээний үеийн шинжилгээг 

авна: 

8.7.1. Олон улсын тэмцээний үед тухайн тэмцээнийг үндсэн зохион байгуулагч олон улсын 

байгууллага дээж цуглуулах, илгээх, шинжлүүлэх ажлыг хариуцна; 

  

8.7.2. Үндэсний хэмжээний тэмцээнд Үндэсний допингийн эсрэг байгууллага дээж цуглуулах, 

илгээх, шинжлүүлэх ажлыг хариуцна. 

  

8.8. Шинжилгээ авах эрх бүхий боловч тэмцээний үеийн шинжилгээг авах, илгээх, шинжлүүлэх ажлыг 

шууд хариуцаагүй Үндэсний допингийн эсрэг байгууллага тэмцээний үеэр ажиллахыг хүсвэл эхлээд 

уг ажлыг хийх зөвшөөрөл авах тухай зөвшилцлийг тэмцээний зохион байгуулах хороотой хийнэ.  

  

8.9.Үндэсний допингийн эсрэг байгууллага эрсдэлийн үнэлгээг боловсруулан үр дүнтэй хэрэгжүүлэх 

бөгөөд шинжилгээ, мөрдөн шалгалтын олон улсын стандартын шаардлагад нийцүүлэн спортын төрөл, 

тамирчны зэрэглэл, дээж цуглуулах болон шинжилгээний төрөл, дээж шинжлэх хэлбэр зэргийн 

зохистой харьцааг хадгалан шинжилгээ авах төлөвлөгөөг хэрэгжүүлнэ. 

  

8.10.Шинжилгээний үр нөлөөг дээшлүүлэх, шаардлагагүй шинжилгээг давтан авахаас зайлсхийх 

зорилгоор шинжилгээний төлөвлөгөөг Дэлхийн допингийн эсрэг агентлагаас баталсан системээр 

дамжуулан хийнэ. 

  

8.11.Үндэсний допингийн эсрэг байгууллага нь байршлын тухай мэдээллээ өгч байх шаардлагатай 

тамирчдаас бүрдсэн шинжилгээний бүртгэлийн сан байгуулна.  

  

8.12. Шинжилгээний бүртгэлийн санд багтсан тамирчид нь Дэлхийн допингийн эсрэг дүрэм болон  

“Допингийн эсрэг үндэсний дүрэм”-ийн 2.4.4, 10.12.5-д заасан хариуцлагыг хүлээнэ.  

  

8.13.Үндэсний допингийн эсрэг байгууллага нь тухайн тамирчны байршлын тухай мэдээллээр олон 

улсын холбоог ханган хамтран ажиллана. 

  

8.14.Үндэсний допингийн эсрэг байгууллага нь Олон улсын допингийн эсрэг захиргаа, удирдлагын 

систем (ADAMS)-ийг ашиглан шинжилгээний бүртгэлийн санг тамирчны нэрээр үүсгэнэ.  

  

8.15.Үндэсний допингийн эсрэг байгууллага шинжилгээний бүртгэлийн санд бүртгэлтэй тамирчдыг 

шалгуур хангаж байгаа эсэхийг тогтмол хянаж, шинэчлэх шаардлагатай.  

  

8.16. Тамирчдыг шинжилгээний бүртгэлийн санд оруулах, түүнээс хасах тохиолдол бүрд тэдэнд 

урьдчилан мэдэгдэнэ.  

  

8.17. Тамирчин нь олон улсын холбооны шинжилгээний бүртгэлийн санд бүртгэгдсэн тохиолдолд 

Үндэсний допингийн эсрэг байгууллагын шинжилгээний бүртгэлийн санд давхар бүртгэгдэнэ. Энэ 

тохиолдолд Үндэсний допингийн эсрэг байгууллага болон олон улсын холбоо тамирчны мэдээллийг 

харилцан зөвшөөрөх бөгөөд тухайн тамирчин нэг л удаа аль нэг байгууллагын шинжилгээний 

мэдээллийн санд мэдээллээ оруулна. 

  

8.18.“Шинжилгээ, мөрдөн шалгалт”-ын олон улсын стандартын дагуу шинжилгээний бүртгэлийн санд 

багтсан тамирчин дараахь үүргийг хүлээнэ: 

8.18.1.Үндэсний допингийн эсрэг байгууллагыг улирал бүр байршлын тухай мэдээллээр 

хангах;  

  

8.18.2.Мэдээллээ бүрэн гүйцэд өгч, шаардлагатай тохиолдолд тухай бүр нь шинэчлэх; 

  

8.18.3.Өгсөн байршлын мэдээллийнхээ дагуу шинжилгээ өгөхөд бэлэн байх.  

  

  

8.19.Үндэсний допингийн эсрэг байгууллагын шинжилгээний бүртгэлийн санд бүртгэлтэй тамирчин 

дор дурдсанаас бусад тохиолдолд байршлын тухай мэдээллээ өгөх үүрэгтэй: 

  

8.19.1.Тамирчин зодог тайлсан тухайгаа Үндэсний допингийн эсрэг байгууллагад бичгээр 

мэдэгдсэн;  

  

8.19.2.Үндэсний допингийн эсрэг байгууллага тамирчинд шинжилгээний бүртгэлийн санд 

багтах шалгуур хангахаа больсон талаар бичгээр мэдэгдсэн.  

  

8.20.Шинжилгээний бүртгэлийн санд орсон тамирчны өгсөн мэдээллийг Олон улсын допингийн эсрэг 

захиргаа, удирдлагын систем (ADAMS)-ээр дамжуулан Дэлхийн допингийн эсрэг агентлаг болон 

Допингийн эсрэг үндэсний дүрмийн 5.3-т заасан шинжилгээ авах эрх бүхий допингийн эсрэг бусад 

байгууллагад хүргэнэ.  

  

8.21.Байршлын тухай мэдээллийг бүх цаг үед чандлан нууцлах бөгөөд зөвхөн шинжилгээний 

төлөвлөлт хийх, допингийн хяналтыг зохион байгуулах, тамирчны биологийн паспортын мэдээлэл, 

эсхүл шинжилгээний дүнд анализ хийх, энэ дүрмийг зөрчсөн, эсхүл сэжигтэй тохиолдолд мөрдөн 

шалгалт хийхэд туслах зорилгоор ашиглах бөгөөд ашигласны дараа “Хувийн мэдээлэл, хувийн нууцыг 

хамгаалах” олон улсын стандартын дагуу устгана. 

   

8.22.Шийтгэлийн хугацаандаа зодог тайлах шийдвэр гаргасан тамирчин энэ тухайгаа Үндэсний 

допингийн эсрэг байгууллагад бичгээр мэдэгдэх үүрэгтэй. 

   

8.23.Үндэсний допингийн эсрэг байгууллага болон Холбооны аливаа арга хэмжээг зохион байгуулах 

хороо нь хараат бус ажиглагчийн хөтөлбөрийг зөвшөөрч, дэмжиж болно. 

  

  

  

Ес. МЭДЭЭЛЭЛ БА НУУЦЛАЛ 

  

9.1. Үндэсний Допингийн эсрэг байгууллага нь Допингийн эсрэг зөрчлийг Дэлхийн допингийн эсрэг 

дүрмийн 7, 14 дүгээр зүйлийг баримтлан тамирчин болон бусад этгээдэд мэдэгдэнэ.  

  

9.2. Допингийн эсрэг зөрчлийг Үндэсний допингийн эсрэг байгууллага нь Олон улсын болон 

Үндэсний спортын холбоо, Дэлхийн допингийн эсрэг агентлагт мэдэгдэнэ. 

  

9.3. Мэдэгдэл нь дараах мэдээллийг агуулна:  

9.3.1. Тамирчны нэр; 

  

9.3.2. Тамирчны харьяалагдах улсын нэр;  

  

9.3.3. Спорт, спортын төрөл;  

  

9.3.4. Тамирчны зэрэглэл; 

  

9.3.5. Шинжилгээ нь тэмцээний, эсхүл тэмцээний бус үед хийгдсэн эсэх;  

  

9.3.6. Дээж авсан огноо;  

  

9.3.7. Лабораторийн хариу;  

   

9.3.8.“Шинжилгээ, мөрдөн шалгалт”-ын олон улсын стандартад шаардсан бусад мэдээлэл; 

   

9.5. Холбоо нь мэдээллийг Үндэсний допингийн эсрэг байгууллага нийтэд мэдээлэх хүртэл гадагш 

задруулахыг хориглоно.  

 

9.6. Холбоо нь Үндэсний допингийн эсрэг байгууллага олон нийтэд мэдээлэх хүртэл сөрөг аналитик 

илэрц, гаж илэрц болон допингийн эсрэг бусад зөрчилтэй холбоотой мэдээллийн нууцлалыг 

задруулахгүй байх нөхцөлийг хангана.  

  

9.7.Дүрэм зөрчигдсөн тухай болон Дэлхийн допингийн эсрэг дүрэмд заасны дагуу эрх хасах, эсхүл түр 

түдгэлзүүлсэн шийтгэл оноосон тухай шийдвэрт уг шийдвэр гарах болсон дэлгэрэнгүй шалтгаан, 

боломжит дээд хугацааны шийтгэл оноогоогүй үндэслэлийг багтаана.  

 

9.9.Үндэсний допингийн эсрэг байгууллага нь тамирчны хориотой бодис, хориотой арга, дүрэм 

зөрчигдсөн нөхцөл байдал, зөрчлийн шинж чанар болон тухайн тамирчинд түр түдгэлзүүлэх шийтгэл 

оноосон талаар олон нийтэд мэдээлж болно.  

  

9.10.Үндэсний допингийн эсрэг байгууллага, эсхүл Холбоо нь давж заалдсан шийдвэрийн үр дүнг, 

шийдвэр гарснаас 20 хоногийн дотор мэдээлэх үүрэгтэй.  

   

9.11.Хэрэг хянан шийдвэрлэх ажиллагааны үед тамирчин, эсхүл бусад этгээд дүрэм зөрчөөгүйг 

тогтоосон бол энэ талаар олон нийтэд мэдээлж болно.  

   

9.12. Бүрэн шийдэгдээгүй хэргийн тодорхой баримтыг олон нийтэд мэдээлэхийг хориглоно. 

 

9.13.Дүрэм зөрчсөн тамирчин, бусад этгээд нь хамгаалагдсан этгээд, эсхүл сонирхогч бол нийтэд 

мэдээлэх шаардлагагүй. Насанд хүрээгүй тамирчин, хамгаалагдсан этгээд, эсхүл сонирхогчийн 

гаргасан зөрчлийн шалтгаан, нөхцөлөөс хамааран олон нийтэд мэдээлж болно.  

 

9.14. Холбоо нь дараах ажлыг ямар нэг хязгаарлалтгүй хийнэ:  

 

9.14.1. Хувийн мэдээллийн нууцыг хүчин төгөлдөр хууль тогтоомжид нийцүүлэн чанд 

хадгалах;  

9.14.2. Аливаа мэдээллийг “Хувийн нууц ба хувийн мэдээллийг хамгаалах олон улсын 

стандарт”-д нийцсэн хэлбэрээр өгөх; 

 

9.14.3 Ялгаварлан гадуурхалтын бүх хэлбэрээс тамирчин, түүнийг туслан дэмжигч болон 

Үйлчлэлд хамаарах этгээдийг хамгаалах;  

  

 

Арав.ШИЙДВЭРИЙГ ХЭРЭГЖҮҮЛЭХ 

  

10.1. Холбоо нь Үндэсний допингийн эсрэг байгууллага, Спортын арбитрын шүүх болон Монголын 

олон улсын болон Үндэсний спортын арбитраас допингийн эсрэг үйл ажиллагаатай холбоотойгоор 

гаргасан доорх шийдвэрийг хүлээн авч, шууд дагаж мөрдөнө: 

  

10.1.1. Дээр дурдсан байгууллагуудаас оноосон түр түдгэлзүүлсэн шийдвэр гарсан даруйд 

тамирчин болон бусад этгээдийг шийтгэлийн хугацаанд тэмцээн уралдаанд оролцохыг шууд 

хориглоно;  

  

10.1.2. Дээр дурдсан байгууллагуудаас оноосон эрх хасах шийдвэр гарсан даруйд тамирчид 

болон бусад этгээдийг шийтгэлийн хугацаанд тэмцээн уралдаанд оролцохыг шууд хориглоно;   

  

10.1.3. Дээр дурдсан байгууллагуудаас оноосон дүрмийн зөрчилтэй холбоотой аливаа 

шийдвэрийг дагаж мөрдөнө; 

  

10.1.4. Дээр дурдсан байгууллагуудаас оноосон тодорхой хугацаанд үзүүлсэн бүх амжилтыг 

хүчингүй болгох тухай шийдвэрийн дагуу  тухайн хугацаанд үзүүлсэн бүх амжилт хүчингүйд 

тооцно.  

  

10.2. Холбоо нь шийдвэрийг хүлээн авсан өдрөөс эхлэн ямар нэг нэмэлт үйлдэл, тайлбар хийх 

эрхгүйгээр шууд хүлээн зөвшөөрч, хэрэгжүүлж, дагаж мөрдөнө.  

  

10.3. Холбоо нь Үндэсний допингийн эсрэг байгууллага, давж заалдах шатны хэрэг хянан хэлэлцэх 

байгууллага, Спортын арбитрын шүүх болон Монголын олон улсын болон Үндэсний спортын 

арбитраас гаргасан шийтгэлийг түдгэлзүүлсэн, цуцалсан тухай шийдвэрийг хүлээн авсан өдрөөс ямар 

нэг нэмэлт үйлдэл, тайлбар хийх эрхгүйгээр шууд хүлээн зөвшөөрч, хэрэгжүүлж, дагаж мөрдөнө.  

  

Арван нэг. ДОПИНГИЙН ЭСРЭГ СУРГАЛТ, СУРТАЛЧИЛГАА, 

 

11.1 Холбоо нь Допингийн эсрэг бодлого, үзэл суртлыг сурталчлах, энэ чиглэлээр мэдээлэл түгээх, 

соён гэгээрүүлэх сургалт сурталчилгааны ажлыг Үндэсний Допингийн эсрэг байгууллагаас өгсөн 

зааварчилгааны хүрээнд дангаар эсвэл хамтран зохион байгуулж болно. 

 

11.2 Холбооны “Допингийн эсрэг дүрэм” болон Допингийн эсрэг бүх төрлийн сургалт сурталчилгааны 

ажлыг Удирдах зөвлөлийн дэргэдэх Ёс зүйн зөвлөл хариуцан ажиллана.  

НЭР ТОМЬЁОНЫ ТОДОРХОЙЛОЛТУУД 

  

  

ДОПИНГИЙН ЭСРЭГ ҮЙЛ АЖИЛЛАГАА нь:  

  

 Допингийн эсрэг бодлого, үзэл суртлыг сурталчлах, энэ чиглэлээр мэдээлэл түгээх, соён 

гэгээрүүлэх;  

 

 Шинжилгээний хуваарилалтыг төлөвлөх;  

 

 Шинжилгээний бүртгэлийг хөтлөх;  

 

 Тамирчдын биологийн паспортыг хөтлөх болон хянах; 

 

 Шинжилгээ авах; 

 

 Дээжсийн шинжилгээ, хяналтыг зохион байгуулах; 

 

 Мөрдөн шалгах болон судалгааны зорилгоор мэдээлэл цуглуулах;  

 

 Мөрдөн шалгах ажиллагааг явуулах, эмчилгээний зориулалтаар ашиглах зорилгоор 

хориглолтоос чөлөөлөх хүсэлт (TUE application)-ийг хянан шийдвэрлэх; 

 

 Аливаа гарсан үр дагавар болон шийтгэл оногдуулсан үйл явцыг хянаж үзэх, судлан шалгах 

болон дүн шинжилгээ хийх;   

 

 Дэлхийн допингийн эсрэг агентлагаас баталсан дүрэм, журам, энэ дүрэм болон олон улсын 

стандартад нийцсэн допингийн эсрэг аливаа эрх зүйн зохицуулалтыг дагаж мөрдөхөд чиглэсэн 

бусад чиг үүргийг тус тус хэлнэ.  

  

ДОПИНГИЙН ЭСРЭГ БАЙГУУЛЛАГА: Дэлхийн допингийн эсрэг агентлаг, эсхүл допингийн эсрэг 

хяналт, шалгалтын бүх шатны үйл явцыг санаачлах, хэрэгжүүлэх, хэрэгжилтийг хангахтай холбоотой 

дүрэм, журмыг баталж, дагаж мөрдөхөөр хүлээн зөвшөөрсөн Хэлэлцэн тохиролцогч талын 

байгууллагыг хэлнэ.  

  

ТАМИРЧИН: Олон улсын түвшинд (олон улсын холбоо тус бүрээр тодорхойлсон), эсхүл үндэсний 

түвшинд (Үндэсний допингийн эсрэг байгууллага тухай бүр тодорхойлсон) спортын тэмцээнд 

оролцож буй аливаа этгээдийг хэлнэ. Дэлхийн допингийн эсрэг агентлаг нь олон улсын зэрэглэлийн 

тамирчин, улсын зэрэглэлийн тамирчин бус тамирчдад допингийн эсрэг дүрмийг өөрийн үзэмжээр 

хэрэглэж, “Тамирчин” гэсэн тодорхойлолтод багтаах эрхтэй.  

Олон улсын болон үндэсний хэмжээний тамирчин бус тамирчдын хувьд Дэлхийн допингийн эсрэг 

агентлаг дараахь арга хэмжээг авч болно:  

 

 хязгаарлагдмал шинжилгээ хийх, эсхүл огт шинжилгээ өгөхгүй байх; 

 

 хориглосон бодисын бүрэн цэснээс бага дээжийг шинжлэх;  

 хаана байгаа талаар мэдээлэл шаардах;  

 

 мөрдөн шалгах урьдчилсан ажиллагааг явуулахгүй байх зэрэг.  

  

   

ТАМИРЧНЫГ ТУСЛАН ДЭМЖИГЧ ЭТГЭЭД: Тамирчинд тэмцээнд оролцоход, эсхүл эмчилгээ 

хийлгэхэд нь тусламж, дэмжлэг үзүүлж буй аливаа дасгалжуулагч, зааварлагч, менежер, төлөөлөгч, 

багийн ажилтан, албан тушаалтан, эмнэлгийн ажилтан, пара-эмнэлгийн ажилтан, эцэг эх болон бусад 

этгээдийг тус тус хэлнэ.  

   

ХЭВИЙН БУС ШИНЖИЛГЭЭНИЙ ХАРИУ: Дэлхийн допингийн эсрэг агентлагийн магадлан 

итгэмжлэгдсэн шинжилгээний лаборатори, эсхүл Дэлхийн допингийн эсрэг агентлагийн хүлээн 

зөвшөөрсөн шинжилгээний лабораторийн хийсэн шинжилгээний хариуг хэлэх бөгөөд уг хариу нь 

олон улсын шинжилгээний стандарын дагуу, эсхүл сөрөг илэрцийн хариуг тодорхойлдог техникийн 

баримт бичгийн дагуу үргэлжлүүлэн судлах шаардлагатай хэмээн тооцсон дүгнэлттэй хариуг хэлнэ.  

  

САШ (CAS): Спортын арбитрын шүүхийг хэлнэ.  

  

ДҮРЭМ: Дэлхийн допингийн эсрэг дүрмийг хэлнэ.  

  

ТЭМЦЭЭН: Нэг удаагийн уралдаан, тэмцээн, тоглоом, эсхүл ганцаарчилсан спортын тэмцээнийг тус 

тус хэлнэ.  

  

ДОПИНГИЙН ХЯНАЛТ: Шинжилгээний хуваарилалтыг төлөвлөхөөс эхлүүлээд аливаа давж заалдах 

хүсэлтийг эцэслэн шийдвэрлэх, үр дагаврыг хэрэгжүүлэх хүртэлх бүх үе шат, үйл явц, түүнчлэн, 

туршилт, мөрдөн шалгалтын ажиллагаа, судлан шинжлэх, илрүүлэх ажиллагаа, дээж цуглуулах, 

зохицуулах зэрэг бүхий л үе шат, үйл явцуудыг хамруулж ойлгоно. Лабораторийн шинжилгээ, үр дүн 

10.63-т заасныг зөрчсөнтэй холбоотой удирдлага, мөрдөн байцаалт, эсхүл хэрэг хянан шийдвэрлэх 

ажиллагаа (Эрх хасагдах буюу түр түдгэлзүүлсэн үеийн байдал)-г  тус тус ойлгоно. 

  

БОЛОВСРОЛ: Спортын сэтгэлгээг төлөвшүүлэх, хамгаалах зан үйлийг төлөвшүүлэх, санаатай болон 

санамсаргүй допинг хэрэглэхээс урьдчилан сэргийлэхэд суралцах үйл явцыг хэлнэ. 

  

АРГА ХЭМЖЭЭ: Удирдлага, зохион байгуулалтыг нэг байгууллагаас явуулж байгаа хэд хэдэн цуврал 

тэмцээнийг хэлнэ (жишээ нь, Олимпын тэмцээн, олон улсын холбооны тэмцээнүүд болон 

панамерикийн тэмцээн зэрэг). 

  

АРГА ХЭМЖЭЭГ ЯВУУЛАХ ҮЕ: Арга хэмжээг удирдан, зохион байгуулагч байгууллагаас тогтоосон 

арга хэмжээ эхлэх, дуусах хүртэлх цаг хугацааг хэлнэ.  

  

АРГА ХЭМЖЭЭГ ЯВУУЛАХ ГАЗАР: Арга хэмжээг удирдан, зохион байгуулагч байгууллагаас арга 

хэмжээг зохион байгуулахаар тогтсон газрыг хэлнэ.  

  

АЛДАА: Тодорхой нэг тохиолдлын хувьд хариуцлага алдах, аюулгүй байдлаа хангахгүй байх аливаа 

үйлдлийг хэлнэ. Тамирчин, эсхүл бусад этгээдийн гэм буруугийн түвшнийг тогтоохдоо зарим 

үзүүлэлтийг харгалзаж үзэх хэрэгтэй. Тухайлбал:  

 Тамирчны, эсхүл бусад этгээдийн туршлагын хэмжээ;  

 

 Тамирчин, эсхүл бусад этгээд хамгаалагдсан этгээд байсан эсэх; 

 

 Тамирчны эрсдэлийн түвшин, ялагдах магадлал зэргийг тооцож үзсэн эсэх;  

 

 Тамирчны эрсдэлийн түвшинг тооцохдоо хянамгай хандсан эсэх зэрэг.   

   

ТЭМЦЭЭНИЙ ҮЕ: Тамирчны оролцох гэж буй тэмцээн эхлэхээс өмнөх өдрийн шөнийн 23:59 

минутаас эхэлж, тухайн тэмцээн бүрэн дуусаж, тухайн тэмцээнтэй холбоотой дээж цуглуулах 

ажиллагаа бүрэн дуусах хүртэл үргэлжилнэ. Нөгөө талаас, Дэлхийн допингийн эсрэг агентлагаас 

аливаа нэг тэмцээн, эсхүл спортын төрлийн хувьд тэмцээний үеийн талаар өөр тодорхойлолтыг 

тогтоож болно. Энэ тохиолдолд Үндэсний допингийн эсрэг байгууллага уг тодорхойлолтыг дагаж 

мөрдөх, бусад спортын байгууллагууд мөн уг тэмцээн, спортын төрлийн хувьд ийнхүү 

тодорхойлолтыг дагаж мөрдөх үүрэгтэй.  

  

ОЛОН УЛСЫН АРГА ХЭМЖЭЭ: Олон улсын олимпын хороо, Олон улсын паралимпын хороо, Олон 

улсын холбоо, томоохон арга хэмжээний спортын байгууллага, эсхүл өөр олон улсын спортын 

байгууллага нь тухайн тэмцээнийг удирдах байгууллага  байж, тухайн тэмцээний техникийн 

ажилтнуудыг томилдог тогтолцоотой арга хэмжээ, эсхүл тэмцээнийг хэлнэ.  

  

ТЭМДЭГЛЭГЭЭ (МАРКЕР/МАРКЕРУУД): Хориотой бодис, хориотой аргыг хэрэглэснийг 

тодорхойлох биологийн нэгдэл, нэгдлүүдийг хэлнэ. 

  

МЕТАБОЛИТ: Биологийн өөрчлөлтийн явцад үүссэн аливаа бодисыг хэлнэ. 

   

НАСАНД ХҮРЭЭГҮЙ ХҮН: Арван найм (18) нас хүрээгүй этгээдийг хэлнэ.  

  

ҮНДЭСНИЙ ДОПИНГИЙН ЭСРЭГ БАЙГУУЛЛАГА (БАЙГУУЛЛАГУУД): Допингийн эсрэг дүрэм 

батлах, хэрэгжүүлэх, дээж цуглуулах, шинжилгээний хариуг удирдах, үр дүнгийн менежментийг 

үндэсний хэмжээнд явуулах үндсэн эрх, үүрэг бүхий улс бүрээс томилогдсон 

байгууллага/байгууллагуудыг тус тус хэлнэ. Энэхүү томилгоог тухайн улсын Засгийн газрын эрх 

бүхий байгууллага хийгээгүй бол тухайн байгууллага нь тухайн улсын Үндэсний олимпын хороо буюу 

түүнийг томилсон байгууллага байх ёстой. Монгол Улсын хувьд энэ байгууллага нь Үндэсний 

допингийн эсрэг байгууллага байна.  

  

ҮНДЭСНИЙ АРГА ХЭМЖЭЭ: Олон улсын хэмжээнд бус, олон улсын болон үндэсний хэмжээний 

тамирчдыг оролцуулсан спортын арга хэмжээ, тэмцээнийг хэлнэ. 

  

ҮНДЭСНИЙ ХОЛБОО: Монгол Улсын харьяалах бүс нутгийн олон улсын холбооны үйл ажиллагаа 

явуулж буй байгууллагаас Монгол Улсын хувьд, эсхүл тухайн бүс нутгийн хувьд үндэсний холбоо 

хэмээн хүлээн зөвшөөрөгдсөн үндэсний эсхүл, бүс нутгийн байгууллагыг хэлнэ.  

  

ҮНДЭСНИЙ ОЛИМПЫН ХОРОО: Олон улсын олимпын хорооноос хүлээн зөвшөөрсөн байгууллагыг 

хэлнэ. “Үндэсний олимпын хороо” гэсэн нэр томьёонд Үндэсний спортын холбоо нь Үндэсний 

олимпын хорооны допингийн эсрэг ердийн үүрэг хариуцлагыг хүлээдэг улс орнуудын  

Үндэсний спортын холбоог мөн хамруулна. Монгол Улсад Үндэсний олимпын хороо нь Монголын 

үндэсний олимпын хороо юм. 

  

ТЭМЦЭЭНИЙ БУС ҮЕ: Тэмцээнээс бусад үеийг хэлнэ.  

  

ОРОЛЦОГЧ: Аливаа тамирчин эсхүл тамирчныг дэмжих хүнийг хэлнэ. 

  

ЭТГЭЭД: Хувь хүн, байгууллага эсхүл бусад аж ахуйн нэгжийг хэлнэ. 

  

ХОРИОТОЙ ЖАГСААЛТ: Допингийн эсрэг дүрмийн 2.4.2-т заасан зөрчлийн үр “Хориотой бодис 

болон хориотой арга” хэсэгт заасан тодорхойлолтыг үзнэ үү.  

  

ХОРИГЛОСОН АРГА: Допингийн эсрэг дүрмийн 2.4.2-т заасан Хориотой жагсаалтад дурдсан аргыг 

хэлнэ. 

  

ХОРИГЛОСОН БОДИС: Допингийн эсрэг дүрмийн 2.4.2-т заасан Хориотой жагсаалтад дурдсан 

бодисыг хэлнэ. 

  

ХАМГААЛАГДСАН ХҮН: Допингийн эсрэг дүрмийг зөрчсөн үед:  

  

 Арван зургаа (16) нас хүрээгүй;  

 

 Арван найман (18) нас хүрээгүй бөгөөд бүртгэгдсэн сорилтын санд ороогүй, нээлттэй 

төрөлд олон улсын тэмцээнд огт оролцож байгаагүй;  

 

 Наснаас бусад шалтгаанаар холбогдох үндэсний хууль тогтоомжийн дагуу эрх зүйн 

чадамжгүй болох нь тогтоогдсон этгээдийг тус тус хэлнэ. 

  

   

ДЭЭЖ, ЭСХҮЛ СОРЬЦ: Допингийн хяналтын зорилгоор цуглуулсан аливаа биологийн материалыг 

хэлнэ.  

  

ХУУРАМЧААР ҮЙЛДЭХ: Хориотой арга хэрэгслийн жагсаалтад багтаагүй хэдий ч допингийн 

хяналт, шалгалтын үйл явцад сөргөөр нөлөөлөх санаатай үйлдлийг хэлнэ. Хуурамчаар үйлдэх үйлдэлд 

дараахь үйлдлийг ойлгоно. Үүнд:  

  

 Үйлдэл/эс үйлдлийн төлөө авлигал өгөх, өгөхийг завдах; 

 

 Сорьц авах үйл явцыг болиулах;  

 

 Шинжилгээний үр дүнг хуурамчаар үйлдэх, үр дүнг гажуудуулах; 

 

 Допингийн эсрэг байгууллагад өгөх мэдээллийг хуурамчаар үйлдэх;  

 

 Допингийн эсрэг үйлдлийг хэлэлцэж буй шүүх ажиллагааны үед хуурамч мэдээлэл өгөх, 

гэрчийн мэдүүлгийг өөрчлөхийг завдах;  

 Допингийн эсрэг байгууллагын сонсголын ажиллагааны үед үнэн бодит үр дүнг гажуудуулах 

аливаа үйлдэл гаргах зэрэг. 

 

 Допингийн хяналт, шалгалтын үр дүнд аливаа нэг байдлаар хуурамч мэдээллийн 

тусламжтайгаар хөндлөнгөөс оролцож, үнэн бодит үр дүнг гажуудуулах бүхий л үйлдлийг тус 

тус хэлнэ.  

  

ЗОРИЛТОТ СОРИЛТ: Туршилт, судалгааны олон улсын стандартад заасан шалгуурын дагуу сорилтод 

хамрагдах тодорхой тамирчдыг сонгохыг хэлнэ. 

   

ШИНЖИЛГЭЭ: Допингийн хяналтын үйл явцын шинжилгээг хуваарилах төлөвлөлт, дээж цуглуулах, 

дээжтэй харьцах, шинжилгээний лабораторид хүргэх зэрэг үйл явцыг тус тус хэлнэ. 

  

ЭМЧИЛГЭЭНИЙ ХЭРЭГЛЭЭНИЙ ЧӨЛӨӨЛӨЛТ (TUE): Эмчилгээний хэрэглээнээс чөлөөлөгдөх нь 

эрүүл мэндийн эмгэгтэй тамирчинд хориотой бодис, хориотой аргыг хэрэглэх боломжийг олгодог 

боловч 4.10-д заасан нөхцөл болон Эмчилгээний хэрэглээнээс чөлөөлөх олон улсын стандартыг 

хангасан тохиолдолд л зөвшөөрөхийг хэлнэ. 

  

ХУУЛЬ БУС НАЙМАА: Тамирчин, тамирчинд дэмжлэг үзүүлэх этгээд, эсхүл бусад этгээдийн 

хориотой бодис эсхүл хориотой арга хэрэгслийг худалдаалах, хангах, тээвэрлэх, илгээх, хүргүүлэх, 

эсхүл түгээхийг тус тус хэлнэ.  

   

АШИГЛАХ: Хориотой бодис, хориотой аргыг ямар ч аргаар ашиглах, хэрэглэх, залгих, тарих, 

хэрэглэхийг тус тус хэлнэ. 

 

“WADA”: Дэлхийн допингийнн эсрэг агентлагийг хэлнэ.  

  

  

  

  
 


